ЗАПАВЕДНІК 3 АСАБЛІВЫМ СТАТУСАМ
Палескі дзяржаўны радыяцыйна-экалагічны запаведнік жыве сваімі клопатамі. Напрыклад, у адселенай вёсцы Масаны Хойніцкага раёна дзейнічае доследная станцыя з аналагічнай назвай. Кожныя тры гадзіны вядуцца замеры радыяцыйнага фону на вадзе, зямлі і ў паветры. Усё гэта патрэбна дзеля аховы здароўя чалавека і выпрацоўкі рэкамендацый яго паводзін, харчавання і г. д.
— I ўсё ж у апошнія гады адбыліся пэўныя змены прыярытэтных напрамкаў у навуковых даследаваннях, — гаворыць намеснік дырэктара запаведніка па навуковай рабоце Уладзімір Піскуноў. — Займаемся больш дэталёвым вывучаннем прыродных комплексаў, вызначэннем напрамкаў іх змянення, інвентарызацыяй флоры і фауны. Праводзім круглагадовы маніторынг — як радыяцыйна-экалагічны, так і біялагічны — на тэрыторыях з рознай ступенню забруджвання.
Нам давялося праехаць па дарогах запаведніка. Той, хто бываў у гэтых мясцінах 14-15 гадоў таму назад, адразу заўважае змены у наваколлі. Цяпер тут растуць хмель, вінаград, персік, абрыкос. Можна сустрэцца з зубрам, убачыць, як б'юць капытамі коні. Заўважаеш змяненні ў ландшафце.
Па багаццю флоры Палескі запаведнік апярэджвае Бярэзінскі біясферны запаведнік, Налібоцкую пушчу. Наперадзе толькі Нацыянальны парк “Белавежская пушча”. У ёй зарэгістравана 869 відаў сасудзістых раслін, а на тэрыторыі Гомельскага Палесся за калючым дротам — 855. Але гэта далёка ад сапраўднасці. Вывучэнне флоры Белавежскай пушчы вядзецца некалькі дзесяцігоддзяў, а навуковая работа ў нашым запаведніку па сутнасці толькі на стадыі станаўлення.
Але ж і тое, што зарэгістравана, уражвае. У запаведніку налічваецца 29 відаў ахоўных раслін. Ятрышнік шлеманосны, астра стэпавая, гваздзіка армерыявідная, вадзяны арэх плывучы, наяда вялікая і іншыя “дзівосы”, пра існаванне якіх многія нават не ведаюць, на Беларусі сустракаюцца вельмі рэдка. У межах запаведніка выяўлены віды раслін, якія знаходзяцца на мяжы арэала, прычым некаторыя з іх нідзе, акрамя запаведніка, не сустракаюцца. Маладзіла рускае, зуброўка паўзучая і тавалга стэпавая, знойдзеныя ў запаведніку, не называюцца нават у мінулагоднім выданні “Вызначальніка раслін Беларусі” і фактычна з'яўляюцца новымі для рэспублікі.
Адзначаны ў адселенай зоне і помнікі прыроды: дуб чарашчаты і ясень звычайны, якія зрасліся, мікрагрупіроўка карэльскай бярозы — апошняе самае паўднёвае месца размяшчэння дадзенага віду ў Беларусі.
А што тычыцца культур расліннага свету, за якімі вядуцца назіранні з мэтай далейшай культывацыі на тэрыторыі, якая пацярпела ад аварыі на ЧАЭС? Ураджай хмелю з-за мінулагодніх вясенніх замаразкаў аказаўся не вельмі ўдалым, але ж увесь адпавядаў стандартам і быў здадзены на Мазырскі піўзавод. Мінулым летам закладзена дадатковая аднагектарная плантацыя хмелю сорту “Сладэк” чэшскай селекцыі. У далейшым мяркуецца закладка ўласнага хмелевага гадавальніка для вырошчвання саджанцаў.
Высокая тэмпература летам станоўча “папрацавала” на стан персіка, абрыкоса і іншых насаджэнняў, але раннія замаразкі адмоўна адбіліся на ўраджаі. А вось ураджай вінаграду быў здавальняючы і збіраўся двойчы — у канцы жніўня і ў пачатку верасня. I пра самае галоўнае: накапленне цэзію-137 ва усіх пладовых культурах было нязначнае. Але ж... даследаванні па забруджанасці пра-дукцыі, вырашчанай на доследных палях запаведніка, паказалі: утрыманне цэзію-137 адпавядае дапушчальным узроўням, а стронцыю-90 у зерневых культурах у 3-10 разоў вышэй гранічнай нормы для выкарыстання на харчовыя мэты.
Расказанае — нязначная частка той работы, якую вядзе калектыў Палескага радыяцыйна-экалагічнага запаведніка. Пастаянную ўвагу да дзейнасці яго праяўляюць эксперты МАГАТЭ. Згодна з пагадненнем, у запаведнік паступіла ад іх пяць сістэм геаграфічнага пазіцыравання. Пачаліся работы ў рамках міжнароднага праекта “Рэабілітацыя тэрыторый, што пацярпелі ў выніку аварыі на ЧАЭС”. Нам жыць на Гомельшчыне, а таму літаральна ўсе павінны ведаць, што і як рабіць, што вырошчваць і спажываць. Менавіта ў такім напрамку і вядзецца работа ў запаведніку.

